
In somma, amigo cao, mi son convinto,

Che ne-ô conseggio pubblico di voti

O vostro piano ô non otten un quinto

Fra i membri che me son ciû o meno noti:

Coscicchè senza dubbio ô sä respinto

Dai nostri sereniscimi patrioti:

E mi pe protettoî da un atro canto

Ve conseggio a vortâve, o a dâne un cianto.

Che se a nostra çittæ ä giornâ d’anchêu

Un de quellï illustriscimi a vantasse

Coscì nobili d’animo e de chêu

Che de sangue, de titolo e de classe,

Che da privati han fæto quanto pêu

Fâ un governo che ô Pubblico ô tasciasse,

Cioè palazii, ch'eguaglian uña reggia,

E opere pie che son uña maveggia;

A questi v’esortieïvo a fâ ricorso,

Perchè a riparo d’un fatale errô

Dessan mediante un generoso sforso

Con utile de Zena e proprio onô

Pe-a nêuva spedizion mezi e soccorso;

Ma i viventi no son scimili a lô

Chi no pêu (se no sbaglio), e chi no vêu;

Chi è mancante de fondi e chi de chêu.

E son pochi i riccoîn di nostri tempi

Anche fra i ciù larghê, ch’aggian coraggio

D’imitâ quelli memorandi exempi

Con opere de pubblico vantaggio:

Tanti spendan e rendie in passatempi;

E tanti se fan fâ quarche travaggio

O l’è solo d’un utile precario,

O d’un lustro privato e segondario.

